
Kepakaran dan keberkesanan seseorang guru Bahasa Melayu dapat dinilai melalui 
penguasaan pengetahuan pedagogi, kandungan, dan teknologi dalam teknik 
pengajarannya. Kajian ini bertujuan untuk mengkaji tahap pengetahuan pedagogi, 
pengetahuan kandungan KOMSAS, pengetahuan teknologi, kemahiran dan tahap 
penggunaan Teknologi Maklumat dan Komunikasi (TMK)  serta hubungannya 
dengan pencapaian KOMSAS guru Bahasa Melayu di Kelantan. Sejumlah 297 orang 
guru Bahasa Melayu sekolah menengah dari negeri Kelantan dipilih secara rawak 
berstrata nisbah sebagai sampel kajian.  Terdapat enam objektif yang ingin dicapai 
dalam kajian ini. Untuk mencapai objektif kajian, satu set soal selidik telah diberikan 
kepada guru-guru Bahasa Melayu. Data dianalisis menggunakan perisian SPSS Versi 
22 secara deskriptif dan inferensi. Analisis deskriptif terdiri daripada min, sisihan 
piawai, peratusan dan kekerapan. Manakala analisis inferensi yang digunakan ialah 
ujian-t dan regrasi linear berganda.  
 
 
Dapatan kajian menunjukkan bahawa tahap pengetahuan pedagogi, kandungan 
KOMSAS dan teknologi guru-guru Bahasa Melayu berada pada tahap tinggi. Namun 
tahap kemahiran dan penggunaan TMK dalam kalangan guru Bahasa Melayu masih 
berada pada tahap sederhana. Dapatan juga menunjukkan pencapaian KOMSAS 
sentiasa meningkat setiap tahun bermula tahun 2013 hingga 2015. Daripada analisis 
regresi berganda, didapati pencapaian KOMSAS bagi tahun 2013 dipengaruhi oleh 
pengetahuan pedagogi.  Seterusnya, pencapaian KOMSAS bagi tahun 2014  adalah 
dipengaruhi oleh pengetahuan kandungan dan teknologi. Bagi tahun 2015 pula, 
dipengaruhi oleh pengetahuan kandungan, pedagogi, dan teknologi. Manakala, 
pencapaian keseluruhan KOMSAS pada tahun 2013 hingga 2015 adalah dipengaruhi 
oleh pengetahuan pedagogi, kandungan, dan teknologi.  

Berdasarkan dapatan kajian, beberapa implikasi dikemukakan yang meliputi aspek 
latihan TMK kepada guru Bahasa Melayu dan guru bukan opsyen, serta semakan 
kurikulum Bahasa Melayu (KOMSAS). Guru-guru perlu sentiasa didedahkan 
dengan kursus-kursus dan latihan  pengajaran yang mengintegrasikan TMK secara 
berterusan. Dapatan juga memberikan  panduan  kepada  KPM untuk menggubal 
atau menambahbaik kurikulum Bahasa Melayu dengan  mengintegrasikan elemen 
pengetahuan pedagogi, kandungan, dan teknologi dalam pengajaran KOMSAS.   
 
 
 
 



© C
OPYRIG

HT U
PM

iii 
 

Abstract of thesis presented to the Senate of Universiti Putra Malaysia in 

fulfillment of the requirement for the Degree of Doctor of Philosophy 

 

 

THE RELATION BETWEEN PEDAGOGICAL KNOWLEDGE, KOMSAS 

CONTENT KNOWLEDGE, TECHNOLOGY KNOWLEDGE, SKILLS AND 

USE OF INFORMATION AND COMMUNICATION TECHNOLOGY AND 

ACHIEVEMENT OF KOMSAS AMONG MALAY LANGUAGE 

TEACHERS IN KELANTAN, MALAYSIA 

 

 

By 

 

 

SIMAH BINTI MAMAT 

 

 

June 2017 

 

 

Chairman : Associate Professor Habibah Ab Jalil, PhD 

Faculty : Educational Studies 

 

 

The expertise and effectiveness of Malay language teachers are reflected from their 

teaching techniques pedagogical knowledge, KOMSAS content knowledge, and 

technology knowledge in teaching technique.This study aims to examine the level of 

pedagogical knowledge, KOMSAS content knowledge, technology knowledge, 

skills and level of Information and Communication Technology (ICT) and its 

relation to the achievement of KOMSAS among Malay Language teachers in 

Kelantan. A total of 297 Malay Language teachers in Kelantan's secondary schools 

were randomly selected as the sample of the study. There are six objectives to be 

achieved in this study. To achieve the objective of the study, a set of a questionnaire 

with several sections was given to the Malay Language teachers.  The data were 

analysed using SPSS Version 22 software in descriptive inference. The descriptive 

analysis consists of mean, standard deviation, percentage and frequency. While the 

inference analysis used is t-test and multiple linear regression. 

 

 

The findings show that the level of pedagogical knowledge, KOMSAS content 

knowledge and the knowledge of the technology of Malay Language teachers in 

Kelantan are at high level. However, the level of ICT usage and ICT skills among 

Malay Language teachers is still moderate. Nevertheless, the achievement of 

KOMSAS is constantly progressing every year from 2013 to 2015. 

 

 

From multiple regression analysis, KOMSAS's achievement in 2013 was influenced 

by pedagogical knowledge. Next, the achievement of KOMSAS in 2014 is 

influenced by knowledge content and technology knowledge. In 2015, it is 

influenced by content knowledge, pedagogical knowledge and technology 

knowledge. For the overall achievement of KOMSAS from 2013 to 2015 is 

influenced by content knowledge, pedagogical knowledge and technology 

knowledge. 

 

 

Based on the findings of the study, some implications include aspects of ICT training 

to Malay language teachers, as well as Malay language curriculum reviews 

(KOMSAS). Teachers need to be constantly exposed to courses and instructional to 

courses and instructional exercises that integrate ICT on an on going basis. The 

finding also provide a guide to to draft and improve the malay language curriculum 

by integrating the pedagogical, content and technology knowledge in remedy 

teaching.  

BAB 1 
 
 

PENDAHULUAN 
 
 

1.0 Pengenalan 
 
Bab ini membincangkan latar belakang kajian, iaitu isu tentang pengetahuan 
pedagogi, pengetahuan kandungan, pengetahuan teknologi, gabungan  ketiga-tiga 
pengetahuan, iaitu Pengetahuan Pedagogi, Kandungan dan Teknologi (PPKT) atau 
Technological Pedagogical Content  Knowledge (TPACK) serta kemahiran 
Teknologi Maklumat dan Komunikasi (TMK) dan pencapaian KOMSAS guru 
Bahasa Melayu. Di samping itu, bab ini akan menghuraikan bahagian pernyataan 
masalah kajian, diikuti dengan objektif kajian, signifikan kajian dan batasan kajian. 
Dalam bahagian ini juga definisi operasional pemboleh ubah-pemboleh ubah kajian 
diperjelaskan. 
 
 
1.1 Latar Belakang Kajian 
 
Pendidikan ialah penyumbang utama pembangunan modal sosial dan ekonomi 
negara. Sehubungan dengan itu, kerajaan perlu memastikan sistem pendidikan 
negara berfungsi secara berkesan untuk menjayakan Pelan Pembangunan Pendidikan 
Malaysia (PPPM), 2013 hingga tahun 2025. Bersandarkan inisiatif yang telah 
diperkenalkan di bawah Bidang Keberhasilan Utama Negara, pelan pembangunan 
ini menggariskan 11 anjakan dan perubahan besar penggunaan TMK dalam 
pendidikan. Salah satu anjakan tersebut ialah penggunaan TMK dalam pendidikan. 
Selaras dengan anjakan dan perubahan ini, kementerian akan memastikan murid-
murid tidak hanya belajar menggunakan TMK tetapi juga boleh memanfaatkannya 
secara berkesan untuk meningkatkan pembelajaran mereka (Siti Salwa Atan dan 
Jamaludin Badusah, 2013).  
 
 
Sehubungan dengan itu, peranan dan fungsi teknologi di dalam pendidikan juga 
boleh membantu menjadikan proses PdP menjadi lebih bermakna dan berkesan 
(McManis dan Gunnewig, 2012; Barlow, 2012; Fatimah dan Siti Shuhaida, 2010; 
Halimah Badioze Zaman, 1999). Perubahan dalam proses PdP kini meruntun 
anjakan paradigma guru agar menilai semula pedagogi, isi pengajaran serta tujuan 
pengajaran dan cara pembelajaran pelajar dalam bilik darjah (Halimah Badioze 
Zaman, 2009; Fauziah Ahmad, 2006). Justeru, pelaksanaan perubahan ini perlu 
dilakukan dengan segera sama ada dalam pengurusan, pengajaran mahupun 
pembelajaran (Abdul Rashid, Norhashimah dan Shamsudin, 2012). Oleh yang 
demikian, penerapan dan penggunaan teknologi seperti komputer, internet ataupun 
pelbagai teknologi mudah alih wajar dipertimbangkan kerana semua alat ini 
merupakan sesuatu yang diminati oleh generasi pelajar masa kini (Rashidah 
Rahmat, 2013).   
 

 



© C
OPYRIG

HT U
PM

2 
 

1.1.1 KOMSAS dan Penggunaan Teknologi Maklumat dalam Pengajaran 
 
KOMSAS mula diperkenalkan dalam mata pelajaran Bahasa Melayu mulai tahun 
2000 dan mula diuji dalam peperiksaan Sijil Pelajaran Malaysia (SPM) pada tahun 
2001 dan Peperiksaan Penilaian Menengah Rendah (PMR) pada tahun 2002 (Naffi 
Mat, 2012). Pengenalan KOMSAS pada tahun 2000 lebih terancang apabila Pusat 
Perkembangan Kurikulum (PPK) mengambil bahagian secara aktif dalam 
pendidikan khususnya bahan-bahan yang sesuai untuk PdP KOMSAS dalam mata 
pelajaran Bahasa Melayu. Pelaksanaan KOMSAS sebagai komponen wajib dalam 
mata pelajaran Bahasa Melayu memberi pendedahan kepada para pelajar tentang 
genre sastera. Antaranya mengenal genre cerpen, drama, novel dan prosa tradisional, 
puisi moden dan puisi tradisional, memahami istilah-istilah kesusasteraan bagi karya 
prosa dan puisi, memahami binaan dan teknik plot.  
 
 
Selain itu, pelajar turut didedahkan dengan cara menilai dan mengulas mesej, 
pengajaran, nilai-nilai kemanusiaan, kemasyarakatan dan kebudayaan, menaakul 
tema atau pemikiran, serta mengulas gaya bahasa, unsur bunyi dan nada. Karya 
KOMSAS yang dipilih untuk pembelajaran Bahasa Melayu membantu pelajar 
memperluas pengetahuan, membentuk sahsiah dan nilai-nilai yang positif. Namun 
begitu, pelaksanaan KOMSAS di sekolah masih menunjukkan tahap yang sederhana 
dan belum lagi mencapai tahap yang ditetapkan (Naffi Mat, 2012).  
 
 
Dari segi pelaksanaan KOMSAS pula, para pelajar sekolah menengah akan 
mempelajari sebanyak 56 waktu dalam tempoh 26 minggu setahun. Kementerian 
Pendidikan telah memperuntukan waktu yang relevan untuk pengajaran dan 
pembelajaran dengan menetapkan konsep 4+2, iaitu empat waktu untuk mempelajari 
aspek bahasa dan dua waktu lagi untuk KOMSAS. Sebuah jawatankuasa khas 
ditubuhkan oleh Pusat Perkembangan Kurikulum bagi tujuan memilih karya sastera 
dengan mengambil kira beberapa ciri seperti isi kandungan, nilai dan pengajaran 
yang baik, serta aspek gaya bahasa. Judul teks yang terpilih dimasukkan dalam 
senarai buku teks yang diedarkan melalui Skim Pinjaman Buku Teks (SPBT). Teks-
teks tersebut ialah sebuah novel (daripada pilihan empat judul) dan sebuah teks 
antologi yang memuatkan enam buah puisi tradisional, enam buah sajak, empat buah 
prosa tradisional, enam buah cerpen, dan tiga buah drama.  Kesemua genre tersebut 
diajarkan dalam 56 waktu setahun.  Genre puisi (sajak dan puisi tradisional) 
diajarkan sebanyak 12 waktu setahun manakala, genre yang lain hanya 11 waktu 
setahun. Kini teks KOMSAS telah memasuki pusingan keempat dalam PdP di 
sekolah yang mana semua pelajar diwajibkan mempelajari teks baharu tersebut. 
 
 
Pembelajaran genre-genre KOMSAS dalam Bahasa Melayu di sekolah merupakan 
satu elemen yang dianggap sukar dan membosankan oleh kebanyakan pelajar kerana 
kesukaran untuk memahami serta mensintesis bahan kesusasteraan yang dibaca. 
Beberapa pengkaji mendapati bahawa pelajar merasa bosan di dalam kelas kerana 
tiadanya inovasi daripada guru. Kebanyakan pelajar kurang berminat terhadap 
bahan-bahan sastera kerana menganggap bahawa bahan sastera tidak mempunyai 
kepentingan kepada mereka (Rasidah, 2012). Bahan bantu mengajar, terutamanya 

bahan maujud dikatakan dapat meningkatkan penglibatan pelajar secara aktif dalam 
PdP serta dapat membantu pemahaman pelajar untuk mencapai matlamat dan 
objektif pengajaran Bahasa Melayu. Interaksi yang berlaku di dalam kelas adalah 
lebih kepada persekitaran secara bersemuka di antara guru dan pelajar. Hal ini adalah 
kerana guru lebih selesa menggunakan pendekatan secara formal dan tradisional 
dalam menangani isu pembelajaran khususnya pembelajaran KOMSAS dan 
seterusnya membantu meningkatkan pencapaian pelajar (Mohd Jasmy dan Ros 
Azura, 2008).  
 
 
Richardson (2001) menyatakan bahawa bahan-bahan pengajaran merupakan 
komponen penting dalam program-program pendidikan tidak kira sama ada guru 
menggunakan buku teks ataupun menyediakan sendiri bahan yang akan digunakan. 
Kewujudan komputer sebagai salah satu bahan bantu PdP menjadi pilihan kerana 
kemampuannya mencetuskan motivasi murid, menggalakkan pembelajaran secara 
interaktif, menyediakan konteks pembelajaran lebih autentik dan juga meningkatkan 
perkembangan pembelajaran bahasa (Parker, 2008; Chapelle, 2003). Kebanyakan 
penyelidik melihat bahawa teknologi di dalam masyarakat kini adalah releven 
dengan pengajaran bahasa (Parker, 2008; Szendeffy, 2005; Chapelle, 2003; Brown 
dan Duguid, 2000; Ahmad Jaffni, 1996). Chapelle (2003) berpendapat bahawa 
tugasan-tugasan pembelajaran menggunakan teknologi dalam pembelajaran bahasa 
kedua sebagai sesuatu yang boleh dikembangkan berbanding dengan pendekatan 
secara tradisional.  
 
 
Oleh yang demikian, melalui penggunaan TMK secara berfikrah dan terancang, 
tugasan yang melibatkan aktiviti kemahiran-kemahiran asas di dalam Bahasa 
Melayu boleh dikembangkan ke satu tahap yang lebih luas dari persekitaran bilik 
darjah. Sehubungan dengan itu, dengan penggunaan teknologi seperti komputer dan 
multimedia dapat mewujudkan suasana pembelajaran yang anjal, dinamik, seronok 
dan menarik (Barlow, 2012; Pieri dan Diamantini, 2009). Guru seharusnya 
menggunakan peluang ini untuk menarik minat pelajar mempelajari Bahasa Melayu 
dengan menggunakan teknologi tersebut secara berfikrah. Kini, capaian kepada 
internet tidak lagi terhad kepada komputer meja yang terdapat secara statik di 
kebanyakan makmal-makmal komputer di sekolah, di rumah mahupun pusat-pusat 
siber. Internet kini boleh dilayari melalui telefon mudah alih yang dimiliki oleh 11.5 
peratus pelajar sekolah yang berumur 15-19 tahun (Zuraidah, 2012). Adalah menjadi 
sesuatu yang lebih menarik sekiranya guru Bahasa Melayu dapat menjadikan alat 
teknologi yang lebih dekat dengan pelajar seperti komputer riba atau telefon mudah 
alih mereka untuk menjurus kepada ilmu pengetahuan.  
 
 
Selain itu, sebagaimana yang dinyatakan dalam salah satu strategi pelaksanaan Dasar 
Pendidikan Kebangsaan iaitu guru wajar mengoptimumkan penggunaan bahan bagi 
menjadikan proses penyampaian ilmu kepada pelajar menjadi lebih menarik (KPM, 
2012). Oleh yang demikian, pengintegrasian e-pembelajaran dalam pembelajaran 
pelajar adalah wajar dilihat sebagai landasan yang tepat bagi membantu 
meningkatkan minat dan motivasi pelajar untuk menggunakan bahan bacaan digital 
khususnya bahan-bahan bacaan KOMSAS dalam Bahasa Melayu di sekolah. 

Guru  mesti mempunyai keupayaan untuk menarik hati pelajar dengan menyelami 
peristiwa yang berlaku sehingga pelajar benar-benar dapat merasakan sesuatu 
peristiwa itu berlaku ke atas diri mereka. Bimbingan dan galakan daripada guru 
kepada pelajar amat penting agar pelajar dapat melibatkan diri dalam aktiviti bilik 
darjah. Pelbagai pendekatan boleh dilakukan melalui aktiviti PdP KOMSAS 
antaranya, lakonan, simulasi, main peranan, simulasi pembelajaran kooperatif, didik 
hibur dan apresiasi bahasa.  
 
 
Penghayatan dan apresiasi KOMSAS diberikan kepada pelajar sekolah menengah 
dalam PdP di dalam bilik darjah (KPM, 2010). Guru dan pendekatan pengajaran 
amat mempengaruhi pencapaian pelajar dari segi kefahaman, peningkatan minat dan 
perubahan sikap pelajar terhadap pembelajaran (Abd. Shattar Abd. Rahman, 2007). 
Oleh yang demikian, guru seharusnya menggunakan pendekatan pengajaran yang 
berpusatkan pelajar agar pelajar dapat menikmati pembelajaran dengan berkesan. 
Guru memainkan peranan sebagai ‘pelajar  contoh’ di dalam kelas. Pelajar mudah 
dikawal sekiranya guru pandai memilih aktiviti yang sesuai, menjalankan PdP dua 
hala, memahami kehendak individu di dalam kelas dan menjalankan aktiviti 
pengukuhan berdasarkan kemampuan pelajar. Rafiza Abdul Razak (2013) 
menunjukkan bahawa pembelajaran aktif dapat mempertingkatkan pemikiran dan 
tindak balas pelajar. Oleh itu, pelajar seharusnya diberikan peluang untuk membuat 
refleksi terhadap aktiviti yang dijalankan untuk pembentukan makna daripada 
pengalaman.  
 
 
Penggunaan komputer dalam pengajaran KOMSAS berupaya meningkatkan lagi 
keupayaan pelajar dalam menguasai KOMSAS dengan lebih baik. Oleh itu, 
guru  perlu membantu pelajar dalam pembentukan pembelajaran tersebut. Ini sejajar 
dengan Gardner (1986), yang menegaskan bahawa pelajar mempunyai pelbagai 
kecerdasan yang perlu diperkembangkan oleh guru. Mohd Jasmy Abd. Rahman dan 
Ros Azura Jantan (2008) menegaskan faktor bahan memberi kesan dalam 
meningkatkan minat pelajar serta dapat memotivasikan pelajar untuk mempelajari 
KOMSAS. Oleh itu, guru Bahasa Melayu perlu menggunakan pelbagai bahan media 
yang sesuai dan menarik supaya boleh menukar suasana pembelajaran yang kaku 
kepada pembelajaran yang lebih menarik. Aplikasi dan manipulasi genre sastera 
melalui media elektronik, pengisian komputer, borang grafik dan sebagainya dapat 
mengekalkan minat dan tumpuan pelajar terhadap PdP KOMSAS. Guru KOMSAS 
perlu kreatif dan inovatif serta menguasai kemahiran teknologi maklumat seiring 
dengan arus perkembangan pendidikan semasa. Menurut Norsidah (2012), matlamat 
utama integrasi teknologi dalam PdP Bahasa Melayu adalah untuk memastikan 
kaedah pengajaran guru dapat diberikan penambahbaikan mengikut keperluan 
semasa dan memastikan pelajar seronok dan tidak mensia-siakan bahasa kebangsaan 
itu sendiri. 
 
 
1.1.2 Pelaksanaan Pedagogi dalam KOMSAS 
 
Dalam pedagogi PdP KOMSAS, pendekatan berkait rapat dengan cara sesuatu 
pelajaran disampaikan  untuk mencapai hasil pembelajaran dalam masa jangka 

panjang. Guru boleh memilih satu atau lebih model, prinsip dan teori pembelajaran 
supaya proses pembelajaran berlangsung dan ini menyokong kefahaman, 
penghayatan dan perubahan tingkah laku berlaku. Oleh yang demikian, untuk 
mencapai hasil pembelajaran jangka panjang, pelbagai strategi yang mengandungi 
pendekatan, kaedah, teknik dan aktiviti akan digunakan. Strategi merujuk kepada 
perancangan tindakan yang menjurus kepada pencapaian objektif yang telah 
ditetapkan.  Rancangan tindakan ini mengandungi kaedah dan teknik mengajar.  
Melalui perancangan strategi, kaedah dan teknik dapat diatur secara sistematik, 
pengagihan masa disusun dengan baik, penyediaan bahan dibuat mengikut 
kesesuaian dan kawalan kelas diuruskan dengan rapi. Strategi PdP mestilah 
berasaskan tiga unsur utama iaitu bahan PdP, murid dan guru. Oleh sebab itulah 
strategi dalam pendidikan dirujuk sebagai PdP berpusatkan bahan, murid, dan PdP 
berpusatkan guru (Esah Sulaiman, 2004). 
 
 
Seterusnya, dalam pelaksanaan PdP KOMSAS pelbagai kaedah juga digunakan. 
Kaedah biasanya menekankan penyusunan langkah-langkah untuk menyampaikan 
PdP secara sistematik berlandaskan prinsip dan teori pembelajaran. Langkah-
langkah PdP disusun rapi dan kesinambungannya diikuti dengan teliti supaya ada 
urutan terarah atau berfokus untuk menghasilkan proses PdP yang berkesan. Kaedah 
berbentuk prosedur  yang terdiri daripada langkah-langkah atau peringkat-peringkat 
yang teratur yang harus dituruti  dengan saksama untuk mencapai tujuan tertentu 
(Mangantar Simanjuntak, 1982). Antara kaedah pengajaran kesusasteraan yang 
selalu digunakan, iaitu kaedah struktural. Kaedah ini bertitik tolak daripada 
anggapan bahawa bahan sastera ialah penghasilan buah fikiran yang mengandungi 
pengalaman, imaginasi dan emosi, yang saling kait antara satu dengan lain (Naffi 
Mat, 2012). Tegasnya, elemen-elemen ini hanya dapat dikesan melalui analisis 
struktur. Berdasarkan kaedah struktural, karya sastera diajar melalui struktur bahan 
itu sendiri. Karya sastera juga mengungkapkan unsur akaliah yang sifatnya juga 
indah. Di samping itu, persoalan, pemikiran, mesej, atau gagasan idea dalam 
sesebuah karya sastera merupakan persoalan utama yang perlu diambil kira oleh 
seseorang penulis sebelum terhasil atau terciptanya sesebuah karya kreatif 
(Shamsudin Othman, 2012). Aspek pengkajian karya sastera dalam KOMSAS 
dianalisis dari sudut pembinaan atau strukturnya. Aspek-aspek struktur dikaji, iaitu 
sinopsis, tema, persoalan, latar, plot, watak  dan perwatakan, gaya bahasa, nilai dan 
pengajaran (Hassan Basri, 2007). 
 
 
Seterusnya, kaedah mengalami dan menghayati digunakan dalam PdP KOMSAS. 
Kaedah ini berasaskan anggapan bahawa setiap individu mempunyai pengalaman 
tersendiri dalam hidup mereka. Pada masa yang sama, bahan sastera juga merupakan 
rakaman pengalaman manusia yang diolah dalam bentuk cerita, drama dan 
sebagainya (Naffi Mat, 2012). Sehubungan dengan itu, kaedah ini amat sesuai 
digunakan untuk pengajaran genre sastera yang berbentuk cereka seperti novel, 
cerpen dan drama. Dengan ini, pelajar boleh menghayati karya dengan cara 
menyelami pengalaman penulis. Pelajar biasanya didedahkan dengan beberapa 
persoalan di dalam sesuatu aspek yang dikaji. Persoalan diinterpretasi sehingga ia 
benar-benar dapat dirasakan. Sebaliknya, pengajaran tidak ditumpukan kepada 

objektif tertentu tetapi lebih  kepada mencungkil pengalaman pelajar. Guru perlu 
cekap menarik  perhatian dan minat pelajar kepada cerita yang dikemukakan.  
 
 
Justeru, penggunaan TMK dalam PdP KOMSAS penting bagi menyuburkan minat 
pelajar. Pelajar perlu dilatih berfikiran kritis dan kreatif, memberi pendapat, 
pertimbangan wajar, penilaian, kritikan dan sebagainya. Pelajar boleh membuat 
simulasi sendiri supaya wujud kefahaman yang mendalam. Kajian intrinsik, 
kerohanian, jiwa, nilai, hati nurani, kemanusiaan dan kemasyarakatan, semangat, 
sifat keperwiraan, perasaan  seni halus akan menusuk ke jiwa pelajar. Kaedah ini 
boleh memberikan kepuasan dan meninggalkan kesan yang mendalam di dalam jiwa 
pelajar. Pelajar menggunakan pengalaman masing-masing dalam menghadapi dan 
mengkaji karya sastera. 
 
 
Teknik pengajaran merupakan aktiviti-aktiviti yang perlu diatur dalam kaedah dan 
strategi PdP atau cara sesuatu pengajaran yang ingin disampaikan kepada pelajar 
(Esah Sulaiman, 2004). Teknik pengajaran dan pembelajaran KOMSAS adalah 
seperti lakonan, teater pembaca, dan teater bercerita; kerusi panas dan main peranan; 
serta improvisasi, tatacerita dan mestamu. Mestamu bermaksud membacakan puisi 
secara berlagu, tetapi tidak disertai muzik iringan (Nodzeri Isa, 2013). Aktiviti-
aktiviti yang sesuai dan menarik dirancang dalam bentuk perlakuan dan kemahiran 
yang ingin diperolehi dan dicapai oleh murid.  Kemahiran guru dalam mengelola 
aktiviti semasa PdP berlangsung akan menggalakkan penglibatan murid secara aktif 
dalam kelas dan pembelajaran memberangsangkan, bermakna dan menceriakan 
(Mohd. Jasmy Abd. Rahman dan Ros Azura Jantan, 2008).  
 
 
Seterusnya, teknik yang digunakan dalam PdP KOMSAS ialah teknik teater 
pembaca. Teater pembaca ialah satu bentuk drama naratif yang dilakonkan secara 
spontan (Nadzeri Isa, 2013). Dalam teater pembaca, pembaca akan bertindak sebagai 
orang yang akan menceritakan latar tempat dan masa sesuatu peristiwa, ataupun 
sebagai orang yang memperkukuh sesuatu watak, peristiwa atau aksi (Naffii Mat, 
2012). Walau bagaimanapun, ceritanya akan dilakonkan oleh pelakon-pelakon. Hal 
ini bermakna, teater pembaca melibatkan pembaca sebagai pencerita dan pelakon 
yang akan melakonkan perkara yang diceritakan. Dalam aktiviti pembacaan yang 
menggunakan intonasi yang sesuai dengan watak atau dialog yang terdapat dalam 
teks. Kebiasaannya, teater pembaca melibatkan petikan teks yang berbentuk dialog 
(Hassan Basri, 2007).  
 
 
Selain itu, teknik yang digunakan oleh guru dalam PdP ialah teknik lakonan. 
Lakonan ialah aktiviti penglahiran emosi dan perilaku berdasarkan cerita atau 
peristiwa yang dipaparkan dalam bentuk skrip. Sebagai suatu teknik pengajaran, 
lakonan perlu dilengkapkan dengan aspek-aspek asas lakonan seperti latar tempat 
(setting), persediaan pakaian pelakon (costume) dan skrip. Dalam pengajaran drama, 
skrip yang tersedia boleh digunakan untuk dilakonkan, manakala dalam pengajaran 
cerpen atau novel pula, guru boleh mengubahsuai isi atau mana-mana petikan dalam 
cerpen atau novel tersebut untuk dijadikan skrip (Nadzeri Isa, 2013). PdP akan lebih 

berkesan dengan penggunaan TMK dengan penggabungjalinan pelbagai strategi, 
pendekatan, kaedah dan teknik di dalam bilik darjah. Penggunaan multimedia dan 
aplikasinya dalam PdP KOMSAS mampu meningkatkan keberkesanan guru dan 
menarik minat pelajar belajar dengan lebih baik dan berkesan (Mohd Arif, Zamri dan 
Norizan, 2008). Oleh itu, pelaksanaan perubahan pembelajaran daripada tradisional 
kepada pembelajaran dengan pengaplikasian TMK perlu dilakukan dengan segera 
bagi membantu meningkatkan pencapaian pelajar. 
 
 
1.1.3 Pengetahuan Pedagogi, Kandungan dan Teknologi dalam Kalangan 

Guru Bahasa Melayu 
 
Pengajaran dan pembelajaran (PdP) di sekolah khususnya mata pelajaran Bahasa 
Melayu bukanlah tugas yang mudah kerana unik dan abstrak. Guru-guru Bahasa 
Melayu perlulah menguasai dua kategori pengetahuan iaitu, isi kandungan (apa yang 
perlu diketahui oleh guru) dan pedagogi (bagaimanakah cara guru boleh 
menyampaikannya) (Bybee dan Laucks-Horsley, 2001). Pendapat ini jelas 
menunjukkan bahawa subjek Bahasa Melayu perlulah diajar oleh guru yang 
mempunyai kefahaman yang mantap dalam isi kandungan Bahasa Melayu.  
 
 
Guru-guru Bahasa  Melayu juga seharusnya mempunyai pengetahuan yang khusus 
bagi membolehkan guru mengubahsuai kaedah PdP mengikut keperluan pelajar 
seperti yang terdapat dalam Sukatan Pelajaran Bahasa Melayu. Pengetahuan khusus 
inilah yang telah dimaksudkan oleh Lee Shulman pada tahun 1986 sebagai 
Pengetahuan Pedagogi Isi Kandungan (Pedagogical Content Knowladge, PCK). 
Melalui PCK ini dapat membezakan antara guru Bahasa Melayu yang pakar atau 
sebaliknya (Cochran, DeRuiter dan King, 1993, Grossman, 1990, Shulman 1986; 
1987). Selain itu, seseorang guru juga perlulah menguasai teknologi dalam 
pendidikan. Namun, pengetahuan tentang teknologi sahaja tidak mencukupi untuk 
menjadikan seseorang guru pakar dan berkesan dalam PdP. Jadi, seseorang guru 
perlulah bijak menggabungjalinkan teknologi  dalam PCK mereka.  
 
 
TMK merupakan satu alat untuk membantu melancarkan PdP telah diperkenalkan 
dalam sistem pendidikan di semua Institut Pendidikan Tinggi (Shukri Ismail, 2015). 
Pengenalan TMK dalam PdP menyebabkan guru yang terhasil adalah mereka yang 
tahu cara menggunakan teknologi tanpa mempengaruhi cara menggunakannnya 
untuk menggalakkan pembelajaran murid di dalam kelas (Graham, Buroyne, 
Cantrell, Smith, Clair dan Harris, 2009). Sehubungan dengan itu, seseorang guru 
perlulah mempunyai ilmu pengetahuan kandungan, pedagogi dan teknologi (PPKT) 
seperti mana yang telah diperkenalkan dalam PdP guru. PPKT ini telah 
diperkenalkan oleh Mishra dan Kohler (2006). Konsep “tee-pack” telah 
dicadangkan supaya senang disebut dan diingat, dengan menggabungkan tiga 
elemen penting iaitu teknologi, pedagogi dan isi kandungan (Koehler, Thompson 
dan Phye, 2011).  

Konsep PPKT ini walaupun baru diperkenalkan ke dalam sistem pendidikan bermula 
2006, tetapi konsep ini sangat menarik minat para pendidik dan pengkaji 
terutamanya dalam pengajaran Bahasa Melayu. Sebelum PPKT diperkenalkan, 
antara pelopor kajian berkaitan integrasi teknologi terdiri daripada Mishra (1998), 
Pierson (1999, 2001). Slough et. al (2008) dalam Pengetahuan Teknologikal Isi 
Kandungan (Technological Content Knowladge, TCK) dan ramai lagi (Mishra dan 
Kohler, 2006). Keating dan Evans (2001) dan Zhao (2003) banyak menerangkan 
tentang hubungan antara teknologi, pedagogi dan isi kandungan. Buchanan dan 
rakan-rakan (2013) memperkenalkan konsep ini dalam literasi integrasi TMK. 
Perbincangan selanjutnya akan diterangkan dalam sorotan kajian.  
 
 
Punya Mishra (2005) telah memperkenalkan satu reka bentuk teori iaitu Pengetahuan 
Pedagogi, Kandungan dan Teknologi (PPKT). Secara asasnya, PPKT adalah 
pengetahuan guru berkaitan integrasi teknologi yang seharusnya diseimbangkan 
antara pengetahuan isi kandungan, pengetahuan pedagogi dan pengetahuan 
teknologi. Idea ini terhasil daripada konsep pengetahuan isi kandungan (PCK) 
seperti yang telah diperkenalkan oleh Lee Shulman pada tahun 1986. 
 
 
1.2 Pernyataan Masalah 
 
Pelaksanaan KOMSAS adalah bertujuan untuk membolehkan pelajar memberikan 
pendapat dan hujah yang kritis dan analitis dalam pelbagai situasi serta dapat 
membuat tafsiran, penilaian dan rumusan yang wajar atas pelbagai bahan yang 
dibaca. Namun, di sebalik tujuan yang ideal tersebut, timbul pelbagai masalah. 
Antaranya ialah kemahiran menganalisis sukar dipelajari oleh pelajar kerana mereka 
tidak berminat untuk membaca novel yang dipelajari. Hal ini menyebabkan 
keputusan ujian bulanan pelajar bagi KOMSAS tidak memuaskan kerana teknik PdP 
yang digunakan kurang memberangsangkan (Rafiza Abd Razak, 2013). Menurutnya 
lagi, situasi ini juga berlaku disebabkan guru-guru Bahasa Melayu di sekolah yang 
dikaji masih menggunakan kaedah pengajaran tradisonal ‘chalk and talk’ iaitu 
pengajaran lebih berpusatkan guru.  
 
 
Tambahan pula, sistem pendidikan yang bergantung sepenuhnya kepada buku teks, 
papan hitam dan guru kurang sesuai dalam sistem pendidikan pada masa kini 
(Ramlan Jantan, 2002).  Kaedah tidak berpusatkan pelajar dan penyampaian 
berbentuk satu hala telah menghalang pelajar untuk mengembangkan potensi 
pelajaran masing-masing dengan kaedah, teknik dan cara pembelajaran mereka 
tersendiri. Malah, strategi, pendekatan, kaedah, dan teknik yang tidak selari dengan 
perkembangan teknologi terkini telah menyebabkan berlakunya implikasi yang 
kurang baik dalam keputusan peperiksaan pelajar (Woolbough, 1992).  
 
 
Kelemahan ini boleh diatasi dengan melakukan perubahan dalam sistem pendidikan 
iaitu memperkenalkan kaedah pembelajaran berpusatkan pelajar. Pembelajaran akan 
menjadi lebih bermakna dan menyeronokkan sekiranya guru mengubah cara 
pengajaran tradisional kepada pengintegrasian TMK dalam PdP secara berfikrah dan 

terancang. Ahmad Fuad (2003), Azwan Ahmad, Abdul Ghani dan Mohamad Zohir 
et. al (2005), menyatakan bahawa TMK merupakan satu rangkaian elektronik untuk 
mencari, mengumpul, menyimpan, memproses, menyalur dan menyampai maklumat 
secara efektif, pantas dan meluas bagi membantu proses PdP.   
 
 
Selain itu, kandungan sukatan yang terlalu banyak menyebabkan guru cenderung 
memilih teks tertentu dalam KOMSAS untuk diajar kepada para pelajar. Antaranya, 
kandungan sukatan pelajaran yang perlu diajar oleh guru terlalu banyak berbanding 
peruntukan waktu mengajar KOMSAS (Noor Syazwani, 2013). Penjadualan semula 
subjek Bahasa Melayu sebanyak enam kali seminggu dan dua kali sahaja 
diperuntukkan untuk KOMSAS juga boleh menjejaskan subjek Bahasa Melayu. Hal 
ini kerana untuk memberi kemahiran yang tinggi kepada pelajar dalam subjek 
Bahasa Melayu, masa untuk empat waktu adalah tidak sesuai (Zamri, 2012).  
 
 
Yusminah Mohd Yusof dan Effandi Zakaria (2012) mendapati bahawa faktor 
kekurangan pengetahuan kandungan telah menyebabkan guru-guru sekolah 
menengah gagal untuk menyampaikan isi kandungan dengan tepat dan jelas di dalam 
kelas. Memandangkan kepada permasalahan ini, satu pendekatan, kaedah atau teknik 
dalam pengajaran dan pembelajaran wajar terus dicari. Hal ini bertujuan agar pelajar 
mampu menguasai kemahiran berbahasa dengan lebih baik, terutamanya dalam 
bidang KOMSAS, untuk mengubah stigma pelajar yang menganggap KOMSAS 
sukar dikuasai dan membosankan (Siti Halijah, 2016).  
 
 
Fenomena penghafalan fakta yang berpunca daripada amalan pengajaran yang tidak 
berkesan telah mendapat perhatian daripada pengkaji dalam bidang pendidikan. 
Guru perlu dibekalkan dengan pelbagai pengetahuan, kemahiran, nilai motivasi, 
psikologi  termasuklah latihan dan pendidikan dari segi kurikulum, kokurikulum, 
latihan mengajar dan pelbagai kemahiran generik. Hal ini bertujuan untuk 
melahirkan seorang guru yang lengkap dari segi ilmu pengetahuan yang merangkumi 
Pengetahuan Pedagogi, Isi Kandungan dan Teknologi.   
 
 
Justeru, perkembangan pesat dalam TMK menuntut guru Bahasa Melayu 
melengkapkan diri dengan pelbagai kesediaan ilmu dan kemahiran TMK. Namun, 
penggunaan teknologi di dalam bilik darjah tidak semestinya memberi hasil 
keputusan pembelajaran yang tinggi kepada pelajar-pelajar (Koehler dan Mishra, 
2005; Osborne dan Hennessy, 2003; So dan Kim, 2009). Guru-guru bukan hanya 
perlu mempunyai pengetahuan spesifik mengenai teknologi sahaja, tetapi 
penggunaan strategi yang diadaptasikan bersama dengan penggunaan teknologi 
untuk mengukuhkan keseluruhan pembelajaran (Kereluik, Mishra dan Koehler, 
2011). Jadi, seseorang guru yang berkualiti perlulah mempunyai pengetahuan dari 
aspek pedagogi, kandungan dan teknologi yang mendalam bagi memaksimumkan 
PdP di sekolah.   

Pengintegrasian TMK dalam PdP diharapkan untuk merangsangkan serta 
meningkatkan mutu pengajaran. Rosnaini Mahmud, Mohd Arif Hj Ismail dan 
Jalalludin Ibrahim (2010) menyatakan bahawa pelajar sangat berminat 
menggunakan teknologi serta mengharapkan pembelajaran mereka di sekolah 
menarik dan mencabar. Oleh itu, kaedah pengajaran tradisional perlu diubah dan 
disesuaikan dengan kaedah pengajaran yang melibatkan pengintegrasian TMK untuk 
menarik minat dan perhatian pelajar. Bagaimanapun, Nor Bakar dan Rashita A Hadi 
(2011) mendapati dalam kalangan guru  yang mengintegrasi TMK dalam pengajaran 
dan pembelajaran, mereka tidak mengamalkan kaedah penyampaian pengajaran 
yang berpusat pelajar sebaliknya mengamalkan pengajaran yang lebih berpusatkan 
guru dengan penggunaan TMK.  
 
 
Walau bagaimanapun, masih lagi terdapat guru yang masih kurang mahir dalam 
penggunaan TMK. Zuraidah (2012) mendapati tahap penggunaan TMK dalam PdP 
Bahasa Melayu pada tahap rendah. Guru lebih banyak menggunakan bahan bercetak 
di dalam bilik darjah. Hal ini bermakna keupayaan guru mengintegrasikan TMK 
dalam PdP masih berada pada tahap yang belum memuaskan. Walaupun teknologi 
sudah lama diperkenalkan dalam bidang pendidikan, namun kebanyakan guru masih 
mempunyai tahap kesediaan yang sederhana (Mohd. Izham dan Noraini, 2007). 
Begitu juga dapatan kajian daripada Abdul Razak Idris dan Chan (2010) mendapati 
bahawa tahap pengetahuan dan kemahiran penggunaan komputer berada pada tahap 
kurang mahir dalam kalangan guru. Nor Bakar dan Rashita A Hadi (2011) pula 
mendapati guru-guru jarang menginterasikan TMK dalam pengajaran dan 
pembelajaran walaupun seramai 93.33% guru telah diberi kemudahan komputer riba. 
Hasil kajian daripada Norsidah T Mohamed, Rosnaini Mahmud dan Mokhtar 
Nawawi (2012) pula menunjukkan tahap pengintegrasian TMK oleh guru sekolah 
rendah secara keseluruhannya adalah sederhana sahaja.  
 
 
Jelasnya masih terdapat ramai guru tidak menggunakan komputer untuk 
menjalankan pengajaran walaupun penggunaan TMK sudah lama diperkenalkan 
dalam pengajaran dan pembelajaran. Hal ini disebabkan masih terdapat ramai guru 
yang memandang kaedah ini secara lewa (Nor Bakar dan Rashita A Hadi, 2011). 
Walaupun kajian lepas banyak dijalankan, kajian tersebut hanya membincangkan isu 
berkaitan pencapaian KOMSAS (Rafiza Abd Razak, 2013), penggunaan buku teks, 
(Ramlan Jantan, 2002), pengajaran berpusatkan guru (Nor Bakar dan Rashita A 
Hadi, 2011),  dan pengetahuan kandungan guru (Yusminah Mohd Yusof dan Effandi 
Zakaria, 2012).  Hal demikian membuktikan bahawa  masih terdapat ruang-ruang 
kosong atau tinggalan yang tidak disentuh dalam kajian terdahulu khususnya 
hubungan pengetahuan pedagogi, kandungan dan teknologi, kemahiran dan 
penggunaan TMK terhadap pencapaian KOMSAS menyebabkan kajian ini harus 
dijalankan.  
 
 
1.3 Tujuan Kajian 
 
Secara umumnya, kajian ini adalah bertujuan untuk mengenal pasti pengetahuan 
pedagogi, kandungan dan teknologi, gabungan pengetahuan pedagogi kandungan 

dan teknologi (PPKT) dalam kalangan guru Bahasa Melayu, tahap penggunaan TMK 
dan kemahiran TMK dalam kalangan guru Bahasa Melayu serta hubungannya  
dengan pencapaian KOMSAS di negeri Kelantan. 
 
 
1.3.1 Objektif Kajian 
 
Berdasarkan kepada tujuan kajian, objektif kajian ini dispesifikasikan seperti 
berikut: 
 

1. Mengenal pasti tahap Pengetahuan Pedagogi, Kandungan, dan Teknologi,    
Pengetahuan Pedagogi Kandungan dan Teknologi (PPKT) dalam kalangan 
guru-guru Bahasa Melayu. 

2. Mengenal pasti tahap penggunaan TMK dalam pengajaran KOMSAS. 
3. Mengenal pasti tahap kemahiran TMK dalam kalangan guru Bahasa 

Melayu. 
4. Mengenal pasti tahap pencapaian KOMSAS pelajar. 
5. Membandingkan antara pengetahuan pedagogi, kandungan dan teknologi 

berdasarkan faktor-faktor demografi guru. 
6. Mensentesis pengaruh pengetahuan pedagogi, kandungan. dan teknologi, 

penggunaan TMK dan kemahiran TMK terhadap pencapaian KOMSAS. 
 
 
1.3.2 Persoalan Kajian 
 
Kajian ini bertujuan untuk menjawab persoalan utama berdasarkan kepada objektif 
kajian yang dinyatakan. Bagi tujuan tersebut, kajian ini mengemukakan beberapa 
persoalan kajian iaitu: 
 

1. Apakah tahap Pengetahuan Pedagogi, Pengetahuan Kandungan dan 
Pengetahuan Teknologi, Pengetahuan Pedagogi Kandungan dan Teknologi 
(PPKT) dalam kalangan guru Bahasa Melayu? 

2. Apakah tahap penggunaan teknologi dalam pengajaran KOMSAS? 
3. Apakah tahap kemahiran TMK dalam guru Bahasa Melayu? 
4. pakah tahap pencapaian KOMSAS pelajar? 
5. Adakah terdapat perbandingan antara pengetahuan pedagogi, kandungan dan 

teknologi berdasarkan faktor-faktor demografi guru? 
6. Adakah pengetahuan pedagogi, kandungan dan teknologi (PPKT), 

penggunaan dan kemahiran TMK mempengaruhi pencapaian KOMSAS? 
 
 
1.4 Signifikan Kajian 
 
Pelan Pembangunan Pendidikan Malaysia 2013-2025 dan Falsafah Pendidikan 
Kebangsaan mengaharapkan lahirnya insan yang seimbang dari segi jasmani, emosi, 
rohani dan intelek seiring dengan transformasi sistem pendidikan negara. 
Keseimbangan ini penting untuk mewujudkan jati diri individu agar dapat 
menangkis elemen negatif dari segi sahsiah yang akan datang bersama arus 
pembangunan. Selaras dengan itu, adalah menjadi tanggungjawab guru Bahasa 

Melayu khususnya untuk memberi fokus kepada pembinaan Model Insan dengan 
melaksanakan PdP yang berkesan.  
 
 
Ball dan McDiamid (1990), Livingston dan Borko (1990) dan Shulman (1987) 
mendapati bahawa seseorang guru yang mempunyai pengetahuan pedagogi dan 
kandungan akan dapat meningkatkan keberkesanan pengajarannya. Dalam kajian ini 
penyelidikan dilakukan terhadap guru Bahasa Melayu yang mempunyai pelbagai 
latar belakang akademik dan pengalaman. Perbezaan ini akan menghasilkan pelbagai 
variasi dalam PdP dan memberi impak kepada PdP. Untuk mengkaji kepakaran dan 
kemampuan guru, proses PdP hendaklah mengambil kira bagaimana pengetahuan 
dan kemahiran guru dari aspek pengetahuan pedagogi, kandungan dan teknologi 
dapat ditransformasikan dengan berkesan kepada pelajar.  
 
 
Kajian ini juga berguna kepada pihak institusi pendidikan untuk memberi penekanan 
kepada beberapa ciri-ciri utama bagi setiap aspek bagi mengoptimumkan 
penggunaan TMK seperti yang diharapkan oleh semua pihak. Seterusnya, kajian ini 
juga diharapkan dapat mewujudkan kesedaran dalam kalangan pensyarah, guru 
pelatih, pelajar dan guru tentang betapa pentingnya TMK untuk diaplikasikan dalam 
kehidupan seharian.  
 
 
Selaras dengan itu, Falsafah Pendidikan Kebangsaan juga mengharapkan lahirnya 
insan yang seimbang dari segi jasmani, emosi, rohani, dan intelek. Seterusnya, 
adalah menjadi tanggungjawab guru Bahasa Melayu untuk memberi fokus kepada 
pendidikan melalui penggunaan PdP KOMSAS yang bertujuan untuk memupuk 
minat membaca, memahami, menguasai, melahirkan kenikmatan membaca dan 
penghayatan terhadap bahan sastera serta menghasilkan penulisan kreatif dan bukan 
kreatif. Kajian ini telah menyelidiki pengetahuan pedagogi, kandungan dan 
teknologi, kemahiran dan penggunaan TMK serta pencapaian KOMSAS guru 
Bahasa Melayu di sekolah menengah. Kajian ini penting kerana kajian tentang 
pengetahuan pedagogi, kandungan dan teknologi guru Bahasa Melayu masih belum 
banyak lagi di Malaysia. Dapatan kajian akan membantu guru Bahasa Melayu 
mengetahui tahap pengetahuan PPKT dan kepentingan penguasaan PPKT dalam 
pengajaran demi menarik minat pelajar dalam mata pelajaran Bahasa Melayu 
khususnya KOMSAS. Dengan adanya minat, proses PdP dapat dilaksanakan dengan 
lancar dan membantu meningkatkan pencapaian KOMSAS.  
 
 
Dalam kajian ini, faktor yang dikaji adalah meliputi aspek PPKT, kemahiran TMK 
dan tahap penggunaan TMK dalam kalangan guru Bahasa Melayu.  Aspek-aspek ini 
dianggap sebagai tunjang utama kepada pengkaji bagi mengukur sejauh mana tahap 
pengetahuan kandungan KOMSAS, dan penggunaan TMK dalam kalangan guru 
Bahasa Melayu sekolah menengah. Justeru, dengan adanya kajian seumpama ini, 
diharapkan dapat menarik perhatian pihak yang terlibat seperti Kementerian 
Pendidikan Tinggi Malaysia, Institusi Pengajian Tinggi, pensyarah dan guru serta 
pihak yang bertanggungjawab dalam menyediakan kurikulum Bahasa Melayu yang 
lebih efisyen. Seterusnya, bersama-sama memperbaiki kelemahan di samping 

mempertingkatkan lagi kecekapan yang ada bagi mempersiapkan diri dalam 
meningkatkan PdP agar lebih kompetitif pada masa hadapan. 
 
 
Sehubungan dengan itu, kajian ini juga dapat memberikan maklumat penting tentang 
pelaksanaan dasar-dasar KPM berkaitan penggunaan TMK dalam PdP. Instrumen 
yang digunakan dalam kajian ini dapat mengukur kemampuan guru-guru 
terutamanya daripada pengetahuan kandungan KOMSAS dan kemahiran 
menggunakan TMK.  Selain itu, instrumen kajian boleh diguna pakai oleh pelbagai 
pihak untuk menentukan kesediaan kandungan pedagogi Bahasa Melayu, kesediaan 
penggunaan TMK dalam kalangan guru-guru dan ahli akademik. Selanjutnya, pihak 
berwajib termasuk yang berada pada peringkat Jabatan Pendidikan Negeri (JPN), 
Pejabat Pelajaran Daerah (PPD), sekolah, Bahagian Teknologi Pendidikan (BTP) 
serta rangkaiannya iaitu Pusat Sumber Pendidikan Negeri (PSPN), akan dapat 
merancang dan melaksanakan program-program intervensi serta program-program 
berkaitan PPKT yang berkesan untuk membantu guru-guru Bahasa Melayu 
mengintegrasikan TMK dalam PdP mereka seterusnya membantu meningkatkan 
pencapaian pelajar khususnya dalam mata pelajaran Bahasa Melayu.  
 
 
1.5 Batasan Kajian  
 
Kajian ini memberi tumpuan kepada tahap Pengetahuan Pedagogi, Pengetahuan 
Kandungan, dan Pengetahuan Teknologi (PPKT), tahap penggunaan TMK dan 
kemahiran TMK serta hubungannya dengan pencapaian KOMSAS di Kelantan 
sahaja. Penggunaan TMK guru adalah berdasarkan teknologi terkini yang 
diaplikasikan dalam PdP di dalam bilik darjah dan di luar bilik darjah yang 
berorentasikan alatan digital atau sumber seperti komputer, komputer riba, tablet, 
telefon pintar. Manakala pencapaian KOMSAS diperolehi daripada guru Bahasa 
Melayu khususnya daripada aspek KOMSAS sahaja.  
 
 
Di samping itu, kajian ini melihat pengaruh serta sumbangan faktor-faktor demografi 
terhadap tahap PPKT, tahap penggunaan dan kemahiran TMK dalam kalangan guru 
Bahasa Melayu terhadap pencapaian KOMSAS.  
 
 
Pemilihan sampel adalah secara rawak berstrata bernisbah (proportionate stratified 
sampling). Pemilihan sampel kajian di negeri Kelantan adalah  berdasarkan konteks 
sosio budaya. Menurut teori sosio budaya, pembelajaran manusia adalah berdasarkan 
latar belakang budaya dan sosial. Setiap tempat mempunyai amalan pembelajaran 
yang berbeza mengikut sosio budaya. Vygostky (1978),  mengatakan bahawa 
pembelajaran manusia adalah berdasarkan sosio budaya. Pemilihan negeri seperti 
Kelantan adalah kerana konteks sosial dan budayanya yang tersendiri yang dapat 
mempengaruhi proses PdP seperti yang dinyatakan oleh Vygosky (1978). 
Disebabkan negeri Kelantan mempunyai sosio budaya yang tersendiri, iaitu 
penggunaan dialek negeri Kelantan dalam PdP KOMSAS, pengkaji terpanggil untuk 
mengkaji tahap pencapaian KOMSAS guru-guru Bahasa Melayu di negeri tersebut. 
Penggunaan dialek negeri Kelantan dalam pengajaran KOMSAS menyebabkan 

penyampaian isi kandungan kurang tepat dan jelas di dalam kelas.  Hal ini demikian 
kerana penggunaan dialek negeri Kelantan berkemungkinan menyebabkan murid 
menghadapi masalah pembelajaran dan kurang faham bahan yang dibaca. Kesannya, 
mereka akan ketinggalan dalam pelajaran khususnya di peringkat yang lebih tinggi 
(Syed Ismail bin Syed Mustafa dan Ahmad Subki bin Maskon, 2010). Tambahan 
pula, pencapaian SPM bagi tahun 2013 hingga 2015 menunjukkan bahawa 76.8% 
hingga 79.8% sekolah di negeri Kelantan berada pada kategori belum cemerlang 
(JPNK, 2015). Oleh yang demikian, negeri Kelantan dilihat sangat sesuai untuk 
dijadikan sebagai lokasi kajian ini. 
 
 
Responden kajian terbatas kepada guru-guru yang mengajar Bahasa Melayu di 
sekolah menengah harian biasa negeri Kelantan sahaja. Pengkaji tidak melibatkan 
pelajar kerana maklumat pencapaian pelajar adalah bersumberkan daripada rekod 
guru. Selain itu, pengkaji juga ingin mengelakkan daripada menganggu proses PdP 
yang telah diaturkan oleh pihak sekolah. 
 
 
Kajian ini dijalankan dengan menggunakan kaedah tinjauan melalui borang soal 
selidik. Oleh yang demikian, segala maklumat berkaitan responden adalah 
berdasarkan maklum balas soal selidik yang disediakan. Justeru, kebolehpercayaan 
dapatan kajian bergantung kepada kesungguhan dan keikhlasan responden 
menjawab item-item di dalam borang soal selidik.  
 
 
1.6 Definisi Operasional 
 
Definisi operasional merupakan definisi yang diberikan untuk menghuraikan 
pemboleh ubah-pemboleh ubah kajian. Terdapat beberapa pemboleh ubah kajian 
yang perlu dihurai dan diperjelaskan definisi operasionalnya berdasarkan 
penggunaan dalam konteks kajian ini. Definisi-definisi operasional yang diguna 
pakai bagi keseluruhan kajian adalah seperti berikut: 
 
 
1.6.1 Pengetahuan Pedagogi (PP) 
 
Pengetahuan pedagogi pula adalah merujuk kepada pengetahuan tentang prinsip-
prinsip dan kaedah mengajar, merangkumi  pengajaran dan pembelajaran di dalam 
bilik darjah seperti pendekatan, kaedah atau teknik, strategi, kurikulum dan sukatan 
pelajaran, pengujian dan penilaian, serta pemulihan dan pengayaan (Shulman, 1987).  
Manakala Koehler dan Mishra (2009) mendefinisikan PP merujuk kepada kaedah 
dan proses pengajaran dan melibatkan pengetahuan pengurusan bilik darjah, 
penilaian, pembangunan rancangan pengajaran dan suasana pembelajaran pelajar. 
Abd. Shatar (2007) pula mendefinisikan bahawa PP sebagai pengetahuan guru 
tentang pendekatan khusus pengajaran dan pembelajaran, teknik pengajaran, 
pemilihan alat bantu mengajar dan pengurusan bilik darjah. Dalam konteks kajian 
ini, PP merupakan pengetahuan yang perlu ada oleh guru merangkumi pendekatan, 
kaedah dan teknik yang digunakan dalam PdP KOMSAS. 

1.6.2 Pengetahuan Kandungan (PK) 
 
Pengetahuan Kandungan adalah pengetahuan mendalam tentang isi kandungan yang 
diajar. Shulman (1986) menyatakan bahawa seseorang guru harus mempunyai asas 
yang kuat tentang isi kandungan barulah mereka boleh menjadi seorang guru yang 
berkesan. Untuk menguasai pengetahuan isi kandungan, guru mestilah menguasai 
struktur subjek dan cara ia berkembang. Mishra dan Koehler (2009) mendefinisikan 
PK sebagai  pengetahuan mengenai perkara sebenar subjek yang perlu dipelajari atau 
diajar. Guru perlu menguasai kandungan yang mereka ajarkan tentang sifat ilmu 
yang berbeza untuk pelbagai bidang kandungan. Pengetahuan Kandungan dalam 
kajian ini merupakan pengetahuan kandungan KOMSAS sekolah menengah yang  
terdiri daripada pelbagai genre, iaitu novel, cerpen, drama, prosa dan puisi. 
Kandungan dalam setiap genre yang terdiri daripada sinopsis, maksud, tema, 
persoalan, watak dan perwatakan, latar masa, latar tempat dan nilai serta pengajaran. 
 
 
Dalam konteks kajian ini, pengetahan kandungan boleh dimaksudkan sebagai 
pengetahuan kandungan KOMSAS dan pengetahuan kandungan pedagogi yang 
seharusnya dimiliki dalam kalangan guru KOMSAS. Berbekalkan dengan 
penguasaan berkenaan, guru tersebut dapat melaksanakan tugas mereka dengan lebih 
berkesan iaitu guru boleh mengulas nilai-nilai kemanusiaan dalam semua genre, 
boleh menguasai tema dan persoalan dalam semua genre dan boleh mengulas gaya 
bahasa dalam setiap genre. 
 
 
1.6.3 Pengetahuan Teknologi (PT) 
 
Koehler dan Misra (2009) mendefinisikan PT adalah merujuk kepada pengetahuan 
mengenai pelbagai teknologi, daripada bahan yang berteknologi rendah seperti 
pensil dan kertas sehinggalah teknologi digital seperti internet, digital video, papan 
putih interaktif, dan perisian program. Wong (2002) mentakrifkan PT berdasarkan 
dua dimensi iaitu kategori isi kandungan dan tiga aras Taksonomi Bloom. Menurut 
Wong, dimensi kategori isi kandungan mencakupi pengetahuan asas tentang 
perkakasan dan perisian sistem internet dan WWW.  
 
 
Dimensi tiga aras Taksonomi Bloom pula meliputi pengetahuan fakta, pemahaman 
dan aplikasi. Manakala Pengetahuan Teknologi dalam kajian ini merupakan 
pengetahuan mengenai teknologi terkini seperti alatan digital dan sumber seperti 
komputer, komputer riba, tablet dan telefon pintar yang digunakan dalam PdP 
KOMSAS. 
 
 
1.6.4 Pengetahuan Pedagogi, Kandungan dan Teknologi (PPKT)  
 
Pengetahuan Teknologi Pedagogi Kandungan (PPKT) merangkumi penaakulan 
pedagogi tentang sesuatu kandungan dengan menggunakan teknologi untuk 
menyokong matlamat PdP (Neiss dan Gillow, 2013). Dalam konteks kajian ini, 
PPKT merujuk kepada gabungan ketiga-tiga komponen utama iaitu pengetahuan 

pedagogi, pengetahuan kandungan dan pengetahuan teknologi dalam pelaksanaan 
PdP KOMSAS. Guru KOMSAS perlu tahu menggunakan teknologi dalam 
kandungan atau topik tertentu untuk membantu kefahaman pelajar dengan 
menggunakan strategi pedagogi tertentu.  
 
 
Di samping itu juga, guru perlu mempunyai pengetahuan cara teknologi boleh 
digunakan untuk membina pengetahuan pelajar berdasarkan pengetahuan sedia ada, 
serta membina eistemologi baharu seperti menggunakan video dalam melaksanakan 
kaedah mengalami menghayati untuk pengajaran, menggunakan animasi dalam 
melaksanakan kaedah struktural dalam pengajaran, menggunakan YouTube dalam 
melaksanakan aktiviti didik hibur dalam pengajaran, menggunakan Twitter dalam 
melaksanakan teknik adaptasi dalam pengajaran, menggunakan Power Point dalam 
mengaplikasikan teknik teater pembaca dalam pengajaran dan menunjukkan cara 
agar pelajar menggunakan laman sosial untuk perbincangan maklumat berkenaan 
dengan KOMSAS. 
 
 
1.6.5 Kemahiran dan Penggunaan TMK 
 
Kemahiran merupakan pengetahuan prosedural iaitu kebolehan untuk melaksanakan 
prosedur atau tatacara dengan betul (Anderson, 1983).  Manakala Norizan (2003) 
pula menjelaskan bahawa terdapat tujuh kategori kemahiran menggunakan komputer 
yang perlu ada pada seseorang guru. Kemahiran tersebut ialah komunikasi 
berasaskan komputer, pengajaran dan pembelajaran berasaskan web, penilaian dan 
pentaksiran komputer, pengurusan berbantukan komputer, pengajaran dan 
pembelajaran berbantukan komputer, asas internet dan operasi asas. Dalam konteks 
kajian ini, kemahiran TMK merujuk kepada kemahiran guru terhadap penggunaan 
TMK dalam kalangan guru Bahasa Melayu di sekolah menengah yang terdiri 
daripada asas komputer, penjagaan dan pengurusan komputer, pemprosesan 
perkataan, membina jaringan, dan  komunikasi media. 
 
 
1.6.6 Komponen Kesusasteraan Melayu (KOMSAS)  
 
KOMSAS ialah akronim bagi perkataan ‘komponen’ dan ‘kesusasteraan Melayu’. 
KOMSAS penting dalam subjek Bahasa Melayu dan kehadirannya dalam mata 
pelajaran tersebut sebanyak dua waktu dalam seminggu bagi tingkatan satu hingga 
lima (Nik Hassan Basri, 2006). Schoffer (2002) memberikan definisi istilah 
kesusasteraan sebagai gabungan perkataan-perkataan yang dikawal dengan proses 
yang membolehkan perbincangan dan banyak penulisan. Dalam konteks kajian ini, 
KOMSAS merujuk kepada bahan sastera yang meliputi genre novel, cerpen, drama, 
puisi dan prosa. Manakala kandungan dalam setiap genre pula terdiri daripada 
sinopsis, maksud, tema, persoalan, watak dan perwatan, latar masa, latar tempat dan 
nilai dan pengajaran. 

1.6.7 Faktor-faktor Demografi Guru 
 
Faktor-faktor demografi guru dalam kajian ini ialah jantina, umur, bidang 
pengkhususan, lokasi sekolah, pengalaman menggunakan TMK, jumlah jam 
seminggu menggunakan TMK di rumah dan di sekolah, akses internet di rumah dan 
di sekolah dan kehadiran kursus TMK. Kehadiran kursus TMK adalah merujuk 
kepada penyertaan guru-guru dalam mana-mana latihan atau kursus TMK secara 
formal yang dianjurkan oleh pihak-pihak berwajib seperti JPN, BTP, dan PPD.  
 
 
1.6.8 Pencapaian KOMSAS Pelajar 
 
Pencapaian akademik ditakrifkan sebagai ‘perolehan pengetahuan akademik’ 
(Ibrahim Mohammed Hamad Amin, 2015). Biasanya pencapaian ini dinyatakan 
dalam skor mentah, gred dan pangkat untuk satu-satu subjek ataupun keseluruhan 
kursus (Raha, 1991). Manakala Kerlinger (1973) menakrifkan pencapaian akedemik 
sebagai suatu ujian yang dilakukan berasaskan penilaian guru. Dalam konteks kajian 
ini pencapaian KOMSAS pelajar merujuk kepada hasil pencapaian pelajar bagi ujian 
bulanan tiga tahun kebelakangan, iaitu pada tahun 2013, 2014 dan 2015 dalam 
bahagian KOMSAS sahaja. 
 
 
1.7 Kerangka Konseptual Kajian 
 
 
 
 
 
 
 

 

 

 

 

 

 

 

 

Rajah 1.1 : Kerangka Konseptual Kajian 

Kerangka konseptual yang ditunjukkan dalam Rajah 1.1 menerangkan keseluruhan 
kajian ini. Berdasarkan kerangka konseptual tersebut, terdapat dua pemboleh ubah 
iaitu pemboleh ubah tidak bersandar dan pemboleh ubah bersandar. Pemboleh ubah 
tidak bersandar ialah pemboleh ubah yang dimodifikasikan. Manakala pemboleh 
ubah bersandar pula ialah pemboleh ubah yang menerima kesan daripada hasil 
pendekatan yang digunakan. Pemboleh ubah tidak bersandar dalam kajian ini terdiri 
daripada pengetahuan pedagogi, pengetahuan kandungan, kemahiran dan  
penggunaan TMK yang diukur dalam bentuk soal selidik. Pemboleh ubah bersandar 
pula ialah pencapaian KOMSAS. 
 
 
Selain itu, faktor demografi guru terdiri daripada jantina, umur, kemahiran 
penghkususan, lokasi sekolah, pengalaman menggunakan TMK, jumlah jam 
seminggu menggunakan TMK di rumah, jumlah jam seminggu menggunakan TMK 
di sekolah, kehadiran kursus TMK, akses internet di rumah dan akses internet di 
sekolah sama ada terdapat perbezaan yang signifikan atau sebaliknya terhadap 
PPKT guru-guru Bahasa Melayu di Kelantan.  
 
 
1.8 Rumusan 
 
Bab ini membincangkan secara terperinci mengenai latar belakang kajian, 
pernyataan masalah, objektif kajian, persoalan kajian, kepentingan kajian, batasan 
kajian, dan definisi operasional setiap pemboleh ubah yang dikaji. Selain itu juga, 
kerangka konseptal kajian juga turut dibincangkan dalam bab ini. 
 
 
Bab kedua pula menjelaskan pemboleh ubah yang dikaji secara lebih lanjut. Kajian 
yang berkenaan diulas bersesuaian dengan keperluan kajian ini. Perbahasan tentang 
pemboleh ubah kajian bukan sahaja penting untuk memberi kefahaman yang lebih 
jelas kepada pembaca, malahan menjadi pendokong kepada keperluan keseluruhan 
kajian.  

